
Atorfimmi peqquserlunnerup akiornissaanut Naalagaaffiit Peqatigiit 

isumaqatigiissutaannut Kalaallit Nunaata ilanngunneqarnissaanik matumalu aalajangiiffigisassatut 

siunnersuutip akuerineqarnerata kingunitsianngua tamatuma sulissutigineqalernissaa 

aallartinneqaqqullugu Naalakkersuisut peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Pipaluk Lynge, Inuit Ataqatigiit) 

(Siullermeerneqarnera) 

Qujanaq Inatsisartunut ilaasortaq Pipaluk Lynge siunnersuummut. 

 

Atorfimmi peqquserlunnerit tatiginassuseq akornusersortarpaa. Oqartussanuinnaanngitsoq, aammali 

ataatsimuussusermut tamarmut, inuiaqatigiitta sannaanut. Innuttaasut qulalerpata, aalajangikkat 

tunngavilersorluakkamik naapertuilluartuunersulluunniit, tamat oqartussaaqataanerat innarlerneqassaaq. 

Taamaattumik atorfimmi peqquserlunnernut suliniutit malittarisassanik nakkutilliinermilluunnit 

tunngaannanngillat. Naleqartitanut, akisussaasusermut aammalu ataatsimuussutsimut ataqqinninnermut 

tunngassuteqarput. 

 

Nunarput ima ineriartortigaaq, avataaniit soqutiginninneq annertusiartuinnarluni. Ilaatigut ukununnga 

atuulluni aatsitassat, aalisarnerup, takornariaqarnerup inuussutissarsiutinullu allanut tunngasuni. Tamanna 

pitsaasumik ineriartorneruvoq, aammali annertunerusumik uagutsinnut piumasaqaateqarluni. Nalillit 

qaffakkaangana, arlaannik aalajangikkat sunnerniarneqaleriaannaasarput, inuiaqatigiit soqutigisaat 

akimorlugit. Taamaattumik piffissaavoq pisariaqarlunilu, oqallinnerup aallartinnissaa, qanoq 

pitsaanerpaamik inuaqatigiit atorfimmi peqquserlunnernut illersorsinnaanerigut. 

 

Atorfimmi peqquserrlunnerup akiornissaanut Naalagaaffiit Peqatigiit isumaqatigiissutaanut 

ilanngunnissamik siunnersuut, nutaajunngilaq. Qinigaaffiit siuliini taanna suliarineqarsimavoq, tassani 

aamma apeqqut itisilerneqarsimalluni. Taamani suliarinerani ersarippoq, paasiuminaatsortaqartoq, 

tunngaviatigut, inatsisitigut aammalu allaffissornikkut pissutsit, paasiniagassaallutik. 

 

Ilaatigut erseqqissarneqarpoq, uagut maani nunatsinni tunngaviusut amerlanersaat, isumaqatigiissumi 

imarisaasut taakkartorneqartut malereerigut. Taamatuttaaq erseqqissarneqarluni, isumaqatigiissummut 

pisortatigoortumik ilanngunneq inatsisinik suleriutsinillu pioreersunik sukumiisumik misissuinermik 

pisariaqartitsissasoq qulakkeerniarlugu, pisussaatitaaffiit tamarmik tamakkiisumik malinneqarnersut. 

Isumaqatigiissummut ilanngunnerinnaanngilaq. Apeqqutaallunili suleriutsinut piumasaqaataasunut 

malinnissinnaaneq. 

Aamma tikkuarneqarpoq, ilanngunneq inatsisinik tulluussaanissamik pisariaqartitsissasoq allaffissornikkullu 

ilaatigut nukittorsaaqqaarnermik kinguneqassasoq. Ilaatigut pinaveersaartitsinermut, nakkutilliinermut 

malitsitsiniaanermullu. Suliassat, aningaasanik nukinnillu pisariaqartitsisut, aammalu taamaattumik 

aningaasatigut allaffissornikkullu kinguneqartussat. 

 

Taamatullu siusinnerusukkut suliarinerani paasinarsisimavoq, nunani tamalaani isumaqatigiissutinut 

ilanngunnermut politikki kisimi apeqqutaanngitsoq, aammali Naalagaaffeqatigiinni isumaqatigineqarnersoq 

apeqqutaalluni. Taamaattumik danskit oqartussaasuinut qanimut suleqateqarnissaq aammalu inatsisitigut 

sinaakkutit paasinissaat pisariaqarpoq. 

 

Oqariartuutit pingaarutillit, suli ullumikkut atuuttut. Siunnersuut, maannakkut suliarisarput, apeqqutinik 

tunngaviusunik assigiinnik saqqummersitsivoq. Tassani pineqarpoq, qanoq ililluta pitsaanerpaamik 

ammasuunissaq, akisussaassuseqarneq ataqqisassallu inuiaqatigiinni qulakkeersinnaanerigut. Aammattaq 

pineqarluni, qanoq iliorsinnaanersugut, piviusorsiortumik attanneqarsinnaasumillu. 

 

Demokraatit ilalernartippaat, atorfimmi peqquserlunnerup akiorniarnera ukkatarineqassasoq aammalu 

tamanna pillugu nunani tamalaani suleqateqarnissamik pisariaqartitsinerput nukittorsarneqassasoq. 

Tassungalu ilutigalugu isumaqarpugut, pingaarnerpaasoq, suliaq tatiginartumik sukumiisumillu 

paasissutissaqarluni ingerlanneqassasoq, inatsisitigut, aningaasatigut allaffissornikkullu kingunissai 

sukumiisumik paasissutissartaqarlutik. 

 

Sammisaq una, tuaviuussamik aalajangigassaanngilaq. Akerlianilli, peqqissaartumik suliarineqassasoq, 

innuttaasut sullittariaqaratsigit qulakkeerniarlugu, aaqqiissutit, toqqakkagut, aamma piviusumi 

atuussinnaasut. 

 

Tamanna tunngavigalugu Demokraatit naleqquttutut isigaaat, siunnersuut Inatsisit pillugit 

ataatsimiititaliami suliareqqitassanngorlugu innersuunneqassappat. 

 


